
						Από Βικιθήκη

					

					


					
					
					Αυτή η σελίδα δεν έχει ελεγχθεί ακόμη για πιθανά λάθη. 
σημείων διαφέρουσαν, ἀπὸ δὲ τοῦ κέντρου τὴν 
διάμετρον ἀφωρίσατο καὶ τῶν ἄλλων εὐθειῶν τῶν ἐντὸς
τοῦ κύκλου γραφομένων διέκρινεν, ἀπὸ δὲ τῆς 
διαμέτρου τὸ ἡμικύκλιον ὅτι ποτέ ἐστιν ἀναδιδάσκει καὶ
ὅτι ὑπὸ δύο ὅρων περιέχεται καὶ τούτων ἀεὶ 
διαφερόντων, εὐθείας καὶ περιφερείας, καὶ ὅτι ἡ εὐθεῖα
οὐχ ἡ τυχοῦσά ἐστιν, ἀλλ' ἡ τοῦ κύκλου διάμετρος,
ἐπεὶ καὶ τὸ ἔλασσον τμῆμα τοῦ ἡμικυκλίου καὶ τὸ 
μεῖζον ὑπ' εὐθείας περιέχεται καὶ περιφερείας. ἀλλ' οὐκ
ἔστιν ἡμικύκλια ταῦτα τῷ μὴ διὰ τοῦ κέντρου 
γεγονέναι τὴν τοῦ κύκλου διαίρεσιν.

Πάντα μὴν τὰ τοιάδε σχήματα δυοειδῆ ἐστιν,
ὥςπερ ὁ κύκλος μοναδικός, καὶ ἐξ ἀνομοίων ὑφέστηκε.
πᾶν γὰρ τὸ ὑπὸ δύο ὅρων περιεχόμενον ἢ ὑπὸ δύο
περιφερειῶν περιέχεται, ὥςπερ τὸ μηνοειδές, ἢ ὑπὸ
εὐθείας καὶ περιφερείας, ὡς τὰ εἰρημένα σχήματα,
ἢ ὑπὸ δύο μικτῶν γραμμῶν, ὡς εἰ δύο ἐλλείψεις 
τέμνοιεν ἀλλήλας – τὰ γὰρ μεταξὺ αὐτῶν 
ἀπολαμβανόμενον περιέξουσι σημεῖον – ἢ ὑπὸ μικτῆς καὶ
περιφερείας, ὡς ὅταν τέμνῃ κύκλος ἔλλειψιν, ἢ ὑπὸ
μικτῆς καὶ εὐθείας, ὡς τὸ ἥμισυ τῆς ἐλλείψεως. τὸ
τοίνυν ἡμικύκλιον ἐξ ἀνομοίων ἐστίν, ἀλλὰ τῶν ἁπλῶν
καὶ τούτων κατὰ παράθεσιν ὁμιλούντων ἀλλήλοις.
πρὶν οὖν ὁ λόγος ἀφορίσηται τὰ τριαδικὰ τῶν 
σχημάτων, εἰκότως ἐπὶ τὸ δυοειδὲς ἦλθεν μετὰ τὸν κύκλον.

